
14 Februarie 2023 
 

HSD DB VOORSITTERVERSLAG '22 

 
Op 8 September 2022 het die HSD DURBIEBOND sy eerste bestaansjaar gevier.  

Om 'n oorsig van gebeurtenisse, aktiwiteite en verwikkelinge vir die kalenderjaar 2022 te gee is vir my 

as voorsitter en stigterslid van die DB sowel as Oud-Leerder van die Hoërskool Durbanville, Laerskool 

Durbanville en Voorbereidingskool Durbanville 'n enorme voorreg. Hierdie voorreg word aangevul 

met 'n opgewondenheid soortgelyk aan die eerste verjaardag van 'n kind, daardie kruipfase wat einde 

se kant toe staan en die eerste tree wat met uiterse selfvertroue geneem word.  

Ons as DB is uiteraard reeds deur die kruipfase, soos menige aksies, bydraes aan die skool en 

netwerkontwikkeling daarvan getuig. Gedurende die eerste bestaansjaar was ons fokus op die 

verstewiging van die sterk fondasie wat saam met alle rolspelers daar gestel is, pre-en poststigting.  

Ons is veral opgewonde oor die opkoms van ons jonger Oud-Durbies en Pro-Durbies wat stadig maar 

seker die waarde en integriteit van die DB netwerk waarneem en daarvan deel raak. Dit is aangenaam 

om te kan staaf dat in ons Oud-Durbie kategorie die lidmaatskap bestaan uit Matrieks van die 

sewentiger jare tot so vars as 2021. Ons het ook onlangs ons eerste Durbie-Net kategorie lid 

verwelkom.  

Aan al ons baadjiedraers 'n groot woord van dank dat julle nie net die DB verteenwoordig deur 

lojaliteit, respek en 'n passie vir dit waarvoor ons staan nie, maar ook met deftige trots in ons 

amptelike drag. Dit word raakgesien en is gereeld 'n punt van bespreking in die Durbiegemeenskap. 

Gedurende 2022 was daar verskeie projekte, fondsinsamelings, funksies en samekomste. Ons eerste 

jaarlikse gholfdag was baie suksesvol. Ons jaarlikse dans was weereens 'n makietie om te onthou. Die 

DB klubhuis het by verskeie geleenthede lede en gaste onthaal met suksesvolle Matriekreünies van 

1972, 1982, 1992, 2002 en 2017 wat deur die DB gefasiliteer was. Van hierdie reünies het ook 

begeleide toere van die skoolgebou en fasiliteite ingesluit met oud-leerkragte sterk teenwoordig. 

Baadjieoorhandiging seremonies is aangebied en met trots deur elke baadjiedraer ondersteun. Die DB 

klubhuis is ook beskikbaarbaar gestel vir vroegoggend geestelike samesyn soos getrou gereël deur van 

ons Durbie-ouers.  

Met die bystand van weldoeners is daar grootskaalse verbeteringe aangebring by die DB klubhuis. 

Piekniektafels, windseile, 'n reuse TV skerm, meubels, breekware, eetgerei, ge-etiketeerde glase en 

dan natuurlik ook baie belangrik, die vergroting van ons vuurhert, is van die verbeteringe en 

aanwinste. Dankie vir ieder en elk se bydrae.  

Een van die vele projekte en befondsings wat die DB hierdie jaar op trots is is die bydrae tot, en 

amptelike opening van die HSD Hoëprestasie sentrum. Dit was lank net 'n droom en dit is hierdie jaar 

deur die bydrae van die skool, verskeie weldoeners en die DB verwesenlik.  

Ons sosiale media platvorms is baie aktief en ons het reeds meer as 1100 volgers/lede op Facebook. 

Hierdeur bereik ons 'n baie belangrike gehoor waardeur ons groei en netwerkdeelname uitgebrei 

word. Die AlumNet.Durbanville databasis is gevestig en ons het 'n baie aktiewe webtuiste waar nuus, 

aktiwiteite, projekte en relevante inligting beskikbaar is. Die DB se groei en momentum is in 'n 

opwaartse kurwe met ons identiteit en beeld na buite stewig gevestig.  

Ons dank en waardering gaan aan elkeen wat saam 'n verskil maak om die DB te versterk om sodoende 

ons skool tot 'n opvoedkundige instansie van uitnemendheid te help uitbou waar dit uiteindelik 'n 

volwaardige skool van eerste keuse in ons gemeenskap, provinsie en Suid Afrika sal wees. Dankie aan 

ons dinamiese skoolhoof mnr. Coenie Venter (Ere-President HSD DB), die HSD beheerliggaamlede 

onder leiding van Dr. Marius Fourie, HSD personeel en leerders vir jul positiewe gesindheid jeens ons 

skool en die HSD DB. Sonder die bystand van DB komiteelede, volharding van mede­stigterslede, almal 

se gesinne, lede en vriende van die bond sou ons groei nie moontlik wees nie. Kom ons doen so voort 

in samewerking met ons gevestigde en toekomstige vennootskappe en in sinergie met alle rolspelers. 

Dankie aan FNB, die DB se vennoot en hoofborg, vir jul vertroue en ondersteuning. Mag ons nog baie 

jare saam hande neem om hierdie HSD DB handelsmerk verder uit te brei.  

Die vooruitsigte vir 2023 en vorentoe lyk rooskleurig met verskeie visies en projekte in beplanning. 

Droom saam en maak saam ‘n wesenlike verskil. As span is dit eenvoudig makliker haalbaar.  

Kom ons koester die verlede, handhaaf die hede en bou saam aan die volgende 200 jaar.  

ARBEID ADEL, LABOR ORNAT, WORK BEAUTIFIES!  

Seën, Vrede en vreugde.  

 

Ernst Koen  

HSD DB Voorsitter (Stigterslid) 

